
Lënda: Rekomandohet marrja e masave për zbatimin e vendimit gjyqësor në 

përputhje me kuadrin ligjor aktual për trajtimin financiar në administratën 

publike.  

 

 

MINISTRISË SË SHËNDETËSISË DHE MBROJTJES SOCIALE  

 

          TIRANË 

 

           

Të nderuar,  

 

Pranë Institucionit të Avokatit të Popullit ka paraqitur një ankesë z. D. B, i cili parashtron 

se është larguar padrejtësisht nga puna në nëntor 2013, fakt që e ka vërtetuar edhe 

nëpërmjet vendimeve gjyqësore. Konkretisht, me Vendimin nr. 1472, datë 06.05.2014 të 

Gjykatës Administrative të Apelit, është lënë në fuqi vendimi i shkallës së parë që detyronte 

kthimin e tij në punë dhe pagesën e pagave të prapambetura. Aktualisht, vendimi është 

ekzekutuar vetëm pjesërisht, duke i paguar vetëm pagat, ndërsa rikthimi në punë apo në 

një pozicion të barazvlefshëm nuk është realizuar. Në vijim, ai referon VKM nr. 325, datë 

31.05.2023, që ka miratuar strukturën e re të pagave për punonjësit e administratës publike 

duke shfuqizuar VKM-në e mëparshme nr.187/2017, dhe efekti financiar i këtij vendimi 

fillon nga data 01.04.2023. Për sa më sipër, z.D.B pretendon se paga e tij që rrjedh nga 

ekzekutimi i vendimit gjyqësor duhet të llogaritet sipas VKM-së së re nr.325, por në 

praktikë pagat kanë vazhduar të llogariten në bazë të VKM-së së shfuqizuar. 

 

Në këto kushte, ai kërkon ndihmën e Institucionit të Avokatit të Popullit për zgjidhjen e 

këtij problemi, që lidhet me zbatimin korrekt të vendimit gjyqësor dhe akteve të reja ligjore 

për pagat në administratën publike.  

 

Avoakti i Popullit, bazuar në nenin 13 te ligjit nr. 8454, datë 04.02.1999 “Për Avokatin e 

Popullit”, i ndryshuar,1ka filluar hetimin adminsitrativ duke kërkuar shpjegime pranë 

MSHMS, e cila me shkresën nr.455/1, dt.03.02.2025 na bën me dije se e ka përcjellë pranë 

Departamentit të Administratës Publike këtë problematikë, jo vetëm për ankuesin por për  

 

                                                 
1 Në këtë dispozitë thuhet se: Avokati i Popullit fillon procedurën e shqyrtimit të çështjes kur vëren ose dyshon 

se ka ndodhur një shkelje e së drejtës, në bazë të ankesës apo të kërkesës së personit të interesuar ose të 

dëmtuar, si dhe me nismën e vet, për raste të veçanta të bëra publike. 

mailto:ap@avokatipopullit.gov.al

të gjithë punonjësit që kanë fituar gjyqet dhe paguhen ende nga institucionet e administratës 

publike.  

 

Në vijim të këtij komunikimi Avokati i Popullit iu drejtuat DAP me kërkesë për 

informacion dhe shpjegime. Ky i fundit, me shkresën nr.954/1, dt.17.03.2025 ka përcjellë 

sqarimet si më poshtë vijon: 

 

“Në përgjigje të shkresës suaj me nr. 455/1, datë 3.2.2025, me subjekt "Mbi pagesat e 

gjyqfituesve", shprehemi si vijon: Në nenin 66/1 (të shtuar si nen të ri, me ligjin nr. 

178/2014) të ligjit 152/2013. "Për nëpunësin civil", të ndryshuar, siç edhe jeni në dijeni, 

përcaktohet si vijon: 

 

"1. Vendimet gjyqësore të formës së prerë për rikthimin e nëpunësve civilë në detyrë 

zbatohen menjëherë nga njësia përgjegjëse. 

2. Nëse rikthimi i nëpunësve civilë në detyrë, sipas pikës 1, të këtij neni, është objektivisht 

i pamundur, atëherë ata regjistrohen në një listë pritjeje deri në sistemimin e tyre në një 

pozicion të rregullt në shërbimin civil. Lista administrohet nga njësia përgjegjëse. 

3. Gjatë kohës së qëndrimit në listë, nëpunësit civilë paguhen sipas pozicionit të fundit që 

kanë pasur në shërbimin civil.".... 

 

Ndërkohë, lidhur me përcaktimin e termit pagë, Kolegji Administrativ i Gjykatës së Lartë, 

në vendimin e tij, nr.102 datë 23.02.2016, ndër të tjera përcakton se, "... Kodi i punës 

referon në llogaritjen e dëmshpërblimit në pagën mujore dhe në të përfshihen të gjithë 

elementet e saj që çojnë në përfitimin e punëmarrësit të asaj page që do të merrte nëse 

marrëdhënia e punës do të vazhdonte. Sipas nenit 109 të Kodit të Punës me pagë kuptohet 

paga bazë si dhe shtesat me karakter të përhershëm. Këto të fundit parashikohen nga vetë 

ligji siç përcaktohen përshembull nga ligji për pagat e nëpunësve civil, apo nga vetë 

kontrata mes punëdhënësit dhe punëmarrësit....". 

 

Aktualisht, në zbatim të ligjit nr. 35/2023, "Për kompetencat për caktimin e pagave, 

trajtimeve të tjera financiare dhe përfitimeve të të punësuarve në institucionet e 

administratës publike, si dhe të pagës bazë minimale në shkallë vendi", të ndryshuar, pagat 

për çdo pozicion pune, për nëpunësit civilë, përcaktohen me vendimin nr. 325, datë 

31.5.2023, të Këshillit të Ministrave, "Për miratimin e strukturës së pagave, niveleve të 

pagave dhe shtesave të tjera mbi pagë të zëvendësministrit. funksionarëve të kabineteve, 

prefektit, nënprefektit, nëpunësve civilë dhe nëpunësve në disa institucione të administratës 

publike", të ndryshuar, vendim ku janë përcaktuar: 

 

Kategoritë e pozicioneve të punës dhe klasifikimi i pozicioneve të punës brenda kategorisë 

përkatëse; Elementet e pagës bruto mujore të çdo pozicioni pune sipas klasifikimit; si dhe 

Vlera e secilit prej elementeve përbërës të pagës bruto mujore të pozicionit të punës. 

Referuar sa më sipër, brenda kompetencave që ka Departamenti i Administratës Publike, 

që në këtë rast lidhen vetëm me shpjegime të legjislacionit të pagave, shprehemi se 

llogaritja e pagës mujore për z. D.B do të duhet të bëhet në përputhje me përcaktimet e 

vendimit gjyqësor të formës së prerë, si dhe në zbatim të pikës 3, të nenit 66/1, të ligjit 

152/2013, "Për nëpunësin civil", i ndryshuar. 

 

 

Në analizë të përgjigjes së mësipërme por edhe të akteve ligjore ndërkombëtare dhe 

kombëtare në fuqi institucioni i Avokatit të Popullit argumenton si më poshtë vijon.  

Rrethanat 

 

Ankuesi është larguar padrejtësisht nga puna në nëntor 2013. Me Vendimin nr. 1472, datë 

06.05.2014 të Gjykatës Administrative të Apelit, është lënë në fuqi vendimi i shkallës së 

parë i cili aktualisht është ekzekutuar pjesërisht, duke i paguar ankuesit pagat.  

 

Sipas vendimit nr. 360, datë 03.02.2014 të Gjykatës Administrative, Ministria e 

Shëndetësisë dhe Mbrojtjes Sociale ka detyrimin për sistemimin e ankuesit në pozicionin 

e mëparshëm dhe në pamundësi në një pozicion ekuivalent, si dhe pagimin e pagës nga 

momenti i lirimit deri në rikthimin në shërbimin civil. Ndërkohë që, ndonëse ka kaluar një 

periudhë shumë e gjatë kohore, gjatë kësaj periudhe, nga Ministria e Shëndetësisë dhe 

Mbrojtjes Sociale ankuesit i është ofruar dy herë sistemimi në pozicione pune të 

institucioneve të varësisë të këtij institucioni. Në të dy rastet, pozicionet e propozuara nuk 

përkonin me zbatimin e plotë të detyrimit sipas vendimit gjyqësor, pasi ishin pozicione që 

nuk i përkisnin të njejtës kategori me atë që ka pasur ankuesi në shërbimin civil, si dhe nuk 

ishin pjesë e shërbimit civil. Në këtë kuptim, me propozimin e këtyre pozicioneve Ministria 

ka vepruar vetëm prima facie por pa treguar angazhim të mirëfilltë për zbatimin e plotë të 

vendimit të gjykatës.   

 

Në vitin 2023, me Vendim të Këshillit të Ministrave Nr. 325, datë 31.5.2023 (VKM 

325/2023) është miratuar struktura e pagave, niveleve të pagave dhe shtesave të tjera mbi 

pagë për punonjësit e administratës publike duke shfuqizuar VKM-në e mëparshme 

nr.187/2017. Efekti financiar i këtij vendimi fillon nga data 01.04.2023. Ankuesi pretendon 

se paga e tij që rrjedh nga ekzekutimi i vendimit gjyqësor duhet të llogaritet sipas VKM-

së së re nr.325, por në praktikë pagat kanë vazhduar të llogariten në bazë të VKM-së së 

shfuqizuar. 

 

Në lidhje me këtë rast, Avokati i Popullit vlerëson të theksojë disa konsiderata shumë të 

rëndësishsme, si vijon.  

   

Së pari, paga përbën një nga elementët më thelbësorë të marrëdhënies së punës, pasi ajo 

nuk është vetëm një shpërblim financiar për kontributin e dhënë, por edhe një garanci për 

jetesë dinjitoze dhe siguri sociale për punonjësin dhe familjen e tij. Çdo shtet ka detyrimin 

jo vetëm të sigurojë një sistem të drejtë dhe të barabartë të shpërblimit për punën, por edhe 

të respektojë të gjitha të drejtat që burojnë nga ligji dhe kontrata e punës, veçanërisht kur 

ndodh ndërprerja e kësaj marrëdhënieje. Heqja nga puna pa shkak të justifikuar ose pa 

respektimin e procedurave të duhura përbën cenim të rëndë të të drejtave të punonjësit dhe 

ngarkon shtetin me përgjegjësinë për ta kompensuar në mënyrë të drejtë e në kohë. Më tej, 

detyrimi për të zbatuar vendimet e formës së prerë të gjykatave është një element kyç i 

shtetit të së drejtës, dhe çdo vonesë apo moszbatim i tyre përbën shkelje jo vetëm të të 

drejtave individuale, por edhe të besimit të qytetarëve në funksionimin e sistemit ligjor dhe 

administrativ.  

 

Detyrimi për pagimin e pagës është një mjet që synon të vendosë në vend të drejtat e 

ankuesit, duke i garantuar njëkohësisht edhe moscënimin e cilësisë së jetës, teksa mbetet 

në pritje për t’u sistemuar në zbatim të vendimit gjyqësor. Në këtë kuptim, nëse MSHMS 

do të kishte përmbushur detyrimin për sistemimin e tij në përputhje me vendimin gjyqësor, 

ankuesi do të përfitonte edhe pagën sipas këtij pozicioni.   

Së dyti, vlerat themelore që lidhen me të drejtat e njeriut, dinjitetin, barazinë, sundimin e 

ligjit dhe mbrojtjen e e të drejtave të punës dhe shpërblimit janë të përfshira gjerësisht në 

një sërë instrumentesh ndërkombëtarë që përbëjnë bazën e rendit demokratik dhe shtetit të 

së drejtës.  

 

Këto parime janë të sanksionuara jo vetëm në pjesën më të madhe të instrumentave 

ndërkombëtare për të drejtat e njeriut (duke nisur që nga Deklarata Universale të të 

Drejtave të Njeriut2 (DUDNJ), e deri te Pakti Ndërkombëtar për të Drejtat Ekonomike, 

Sociale dhe Kulturore3, Karta Sociale Evropiane4, Traktati i Funksionimit të Bashkimit 

Europian (TFBE)5, etj), por edhe në regjimin e brendshëm juridik të Shqipërisë. Kushtetuta 

e Republikës së Shqipërisë dhe ligje të veçanta si Kodi i Punës dhe ligji Nr.152/2013 “Për 

Nëpunësin Civil”, dëshmojnë përkushtimin ndaj standardeve më të larta ndërkombëtare. 

Shqipëria, si vend aspirant për anëtarësim në Bashkimin Evropian, duhet të tregojë 

përkushtim ndaj parimeve të shtetit të së drejtës dhe respektimit të të drejtave themelore të 

njeriut, duke përfshirë ndërtimin e një sistemi pune dhe mbrojtjeje shoqërore në përputhje 

me standardet e BE-së, si dhe një administratë publike profesionale, ku nëpunësit civilë 

gëzojnë siguri në punë, trajtim të drejtë dhe të barabartë. Respektimi i vendimeve gjyqësore 

dhe rikthimi në detyrë në rastet e shkeljeve është një tregues i qartë i funksionimit të shtetit 

të së drejtës. 

 

Çështja e respektimit të të drejtës për punë, nëpërmjet respektimit dhe zbatimit të 

vendimeve gjyqësore ka qënë object diskutimi dhe trajtimi edhe në juridiksionin e Gjykatës 

Evropiane të të Drejtave të Njeriut. Në Vendimin e datës 25.03.2014, të Gjykatës 

Europiane të të Drejtave të Njeriut, pas shqyrtimit të çështje ankimore shqiptare, të E.M 

kundër Shqipërisë për mosekzekutimin e një vendimi gjyqësor të formës së prerë nga 

Bashkia Tirane, nënvizohet se: “Nuk ekziston asnjë mjet efektiv i brendshëm në lidhje me 

vonesën në zbatimin ose moszbatimin e një vendimi të formës së prerë. As mungesa e 

fondeve nga ana e autoriteteve nuk e justifikon mos ekzekutimin e një vendimi gjyqësor të 

formës së prerë”6. Problematikat në lidhje me konstatimin e cënimit të një procesi të 

rregullt ligjor, si edhe përcaktimin e vlerave financiare me të cilat duhet të dëmshpërblehet 

pala e dëmtuar, lidhen kryesisht edhe me përfitimet e tjera sociale të cilat i njihen 

punëmarrësit, por që sigurisht do të duhet t’i njiheshin edhe ish subjektit të punësuar, që ka 

humbur vendin e punës për shkak të zgjidhes së pajustifikuar dhe të menjëhershmne të 

marrëdhënies së punës. Duke iu referuar jurisprudencës së GJEDNJ, Gjykata ka 

konsideruar se shteti i paditur duhet të sigurojë pagesën e interesit të përllogaritur dhe  

                                                 
2 Neni 23 i Deklaratës Universale të të Drejtave të Njeriut garanton të drejtën për punë, zgjedhjen e lirë të 

profesionit, kushte të drejta pune, mbrojtje nga papunësia, pagesë të barabartë për punë të njëjtë, shpërblim 

të drejtë që siguron jetesë me dinjitet dhe të drejtën për të formuar apo për t’u bashkuar me sindikata për 

mbrojtjen e interesave personale. 
3 Neni 6 njeh të drejtën e çdo personi për të siguruar jetesën përmes një pune të zgjedhur lirisht dhe kërkon 

që shtetet të marrin masa për mbrojtjen dhe promovimin e kësaj të drejte, përmes trajnimeve, politikave të 

punësimit dhe zhvillimit të qëndrueshëm. 
4 Në Kartën Sociale Evropiane e drejta për punë përbën një nga themelet, e theksuar që në nenin 1 të saj ku 

garantohet se çdo person ka të drejtën të sigurojë jetesën përmes një pune të zgjedhur lirisht, ndërsa shtetet 

duhet të sigurojnë kushte të drejta, të sigurta dhe të paguara në mënyrë të drejtë për të gjithë punëtorët, pa 

diskriminim. 
5 Neni 49 i Traktatit të Funksionimit të Bashkimit Europian, përcakton se çdo shtet europian mund të aplikojë 

për anëtarësim në qoftë se ai respekton vlerat themelore të Bashkimit ashtu siç përcaktohen në nenin 2 të tij, 

i cili thotë: “Bashkimi ka në themel vlerat e respektimit të dinjitetit të njeriut, lirisë, demokracisë, barazisë, 

shtetit të së drejtës dhe respektimit të të drejtave të njeriut, duke përfshirë të drejtat e personave që u përkasin 

pakicave. Këto vlera janë të përbashkëta për Shtetet Anëtare në një shoqëri në të cilën mbisundon pluralizmi, 

mosdiskriminimi, toleranca, drejtësia, solidariteti dhe barazia midis grave dhe burrave” 
6 Shih për më tepër Immobiliare Saffi v. Italy [GC], no. 22774/93, § 74, ECHR 1999-V 

kontributeve sociale, sikundër parashikohet në pjesën e dispozitivit të vendimeve gjyqësore 

respektive, në favor të ankuesit.7 

 

Kushtetuta e RSH, dhe përgjithësisht legjislacioni shqiptar i punës, janë frymëzuar në 

përputhje me parimet, qëllimet dhe përcaktimet e akteve ndërkombëtare, duke promovuar 

dhe shprehur mbrojtjen e të drejtave dhe lirive të njeriut në përgjithësi, dhe posaçërisht, 

mbrojtjen shoqërore të punës.  

 

Ekzekutimi i vendimeve gjyqësore të formës së prerë nuk është çështje diskrecioni, por 

detyrim i qartë ligjor dhe kushtetues për organet shtetërore. Neni 142/3 i Kushtetutës 

së Republikës së Shqipërisë përcakton se “Organet e shtetit janë të detyruara të 

ekzekutojnë vendimet gjyqësore”. Moszbatimi i plotë i një vendimi gjyqësor cenon rëndë 

parimin e sigurisë juridike dhe të drejtën e individit për një proces të rregullt ligjor. 

 

Në kontekstin e Kushtetutës së Republikës së Shqipërisë8, njihet qartësisht e drejta e çdo 

individi për të siguruar jetesën me punë të ligjshme, të zgjedhur ose pranuar lirisht, duke 

garantuar kështu jo vetëm lirinë e profesionit dhe vendit të punës, por edhe mbrojtjen 

shoqërore të të punësuarve. Ky parashikim kushtetues i vendos shtetit detyrimin për të 

mbrojtur dhe garantuar në mënyrë efektive të drejtat e punëmarrësve, përfshirë edhe rastet 

kur ata largohen padrejtësisht nga puna. Në këto rrethana, shteti jo vetëm që duhet të 

sigurojë kompensimin e dëmit të shkaktuar për punonjësin, përfshirë pagat e munguara dhe 

përfitimet shoqërore të ndërprera, si shprehje e mbrojtjes kushtetuese të së drejtës për punë 

dhe jetesë dinjitoze. 

 

Legjislacioni në fuqi, si Kodi i Punës si legjislacion i përgjithshëm horizontal, ashtu edhe 

Ligji nr. 152/2013 “Për Nëpunësin Civil”, si ligj i posaçëm, kanë për qëllim të rregullojnë 

marrëdhëniet e punës dhe garancitë e punëmarrësve duke parashikuar një sërë rregullash 

që synojnë të sigurojnë mbrojtjen dhe qëndrueshmërinë e tyre në vendin e punës. 

Megjithatë, mënyra e zbatimit dhe interpretimit të ligjit për largimet apo masat e tjera që 

mund të jenë marrë ndaj nëpunësve, niveli i zbatimit të vendimeve të formës së prerë që 

lidhet me marrëdhëniet e punës, janë tregues kyç të funksionimit të shtetit të së drejtës dhe 

respektimit real të të drejtave të punonjësve në praktikë.  

 

Vendimi i Këshillit të Ministrave Nr. 325, datë 31.5.2023 (VKM 325/2023) parashikon 

ndër të tjera se: 

5.Vendimi nr. 187, datë 8.3.2017, i Këshillit të Ministrave, “Për miratimin e 

strukturës dhe të niveleve të pagave të nëpunësve civilë/nëpunësve, 

zëvendësministrit dhe nëpunësve të kabineteve në disa institucione të administratës 

publike”, i ndryshuar, shfuqizohet.  

6. Ngarkohen: a) Departamenti i Administratës Publike të mbështesë dhe të sqarojë 

institucionet, pjesë e fushës së veprimit të këtij vendimi, për zbatimin e klasave të 

pagave deri në momentin e miratimit të strukturave dhe organikave të reja; b) 

institucionet e administratës publike, pjesë e fushës së veprimit të këtij vendimi, të 

propozojnë deri në datën 30 qershor 2023, sipas legjislacionit në fuqi, ndryshimet  

                                                 
7 9 Shih për më tepër CASE OF ČOLIĆ AND OTHERS v. BOSNIA AND HERZEGOVINA, Applications 

nr. 1218/07, 1240/07, 1242/07, 1335/07, 1368/07, 1369/07, 3424/07, 3428/07, 3430/07, 3935/07, 3940/07, 

7194/07, 7204/07, 7206/07 and 7211/07), Judgmen 10 November 2009. 
8 Në Kushtetutën e RSH në Kreun IV “Liritë dhe të drejtat ekonomike, sociale dhe kulturore”, në nenin  49, 

parashikohet se secili ka të drejtë të fitojë mjetet e jetesës së tij me punë të ligjshme, që e ka zgjedhur ose 

pranuar vetë. Ai është i lirë të zgjedhë profesionin, vendin e punës, si dhe sistemin e kualifikimit të vet 

profesional. Të punësuarit kanë të drejtën e mbrojtjes shoqërore të punës. 

në strukturat dhe organikat ekzistuese për përshtatjen e tyre sipas klasave të 

pagave, të përcaktuara në këtë vendim; c) Ministria e Financave dhe Ekonomisë të 

nxjerrë udhëzimin përkatës për llogaritjen e pagës mujore bruto, në zbatim të këtij 

vendimi.  

7. Efektet financiare, që rrjedhin nga zbatimi i këtij vendimi, fillojnë nga data 1 

prill 2023 dhe për vitin 2023 përballohen: a) për sistemin e Ministrisë së Mbrojtjes, 

nga fondet e akorduara për këtë ministri, për këtë vit; b) për institucionet e tjera, 

nga fondet e kontingjencës, të miratuara për vitin 2023. 

 

Së pari, Vendimi i Këshillit të Ministrave nr. 325, datë 31.5.2023, u miratua në kuadër të 

një reforme të gjerë në sistemin e pagave të administratës publike, me synimin për të 

harmonizuar strukturat e pagave. Ndryshimi i strukturës së pagave në administratën 

publike, i formalizuar me Vendimin e Këshillit të Ministrave nr. 325, datë 31.5.2023, është 

pjesë e një reforme të thelluar dhe të domosdoshme që Qeveria Shqiptare ka ndërmarrë për 

të krijuar një sistem më të drejtë, transparent dhe të balancuar të trajtimit financiar në 

sektorin publik. Kjo nismë nuk ka lindur thjesht si reagim ndaj një kategorie të caktuar 

punonjësish, por si rezultat i një analize të gjerë institucionale që ka zbuluar çrregullime të 

mëdha në hierarkinë e pagave, të cilat janë përkeqësuar ndër vite për shkak të rritjeve 

selektive dhe të fragmentuara që nuk kanë ndjekur një logjikë të unifikuar. Ndërhyrja me 

VKM-në e re ka synuar të krijojë një sistem të unifikuar referimi të pagave, i ndërtuar mbi 

funksione dhe përgjegjësi reale, duke përmirësuar raportet ndërmjet niveleve të ndryshme 

të pozicioneve publike. Qeveria, nëpërmjet këtij ndryshimi, ka synuar të rivendosë jo vetëm 

hierarkinë e pagave për funksionarët më të lartë shtetërorë, por edhe të krijojë kushte më 

të qëndrueshme dhe të matshme për shpërblimin e punonjësve të administratës në 

përgjithësi, duke kontribuar në rritjen e motivimit, eficiencës dhe transparencës së 

shërbimit civil. Për më tepër, reforma ka qenë pjesë e angazhimeve të marra në kuadër të 

bashkëpunimit me Bashkimin Europian për reformimin e administratës publike dhe 

përmirësimin e qeverisjes. Në këtë mënyrë, VKM nr. 325/2023 shënon një hap të 

rëndësishëm drejt një administrate më profesionale, më të drejtë dhe më funksionale, ku 

shpërblimi financiar i punonjësve nuk mbetet më i fragmentuar, por i bazuar mbi parime 

të qarta dhe të qëndrueshme. 

 

Së dyti, vetë VKM nr. 325/2023 parashikon qartë në pikën 5 të se: “Vendimi nr. 187, datë 

8.3.2017, i Këshillit të Ministrave… i ndryshuar, shfuqizohet.” Ky përcaktim nuk lë vend 

për interpretim të dyfishtë: nga momenti i hyrjes në fuqi të VKM-së së re, akti i mëparshëm 

nuk mund të vazhdojë të zbatohet. Nëse qëllimi do të ishte që VKM-ja e vjetër të kishte 

efekte të përkohshme ose të pjesshme në raste të caktuara, një gjë e tillë do të ishte 

specifikuar shprehimisht në dispozitat kalimtare të aktit të ri. Fakti që VKM nr. 325/2023 

nuk përmban asnjë rezervë apo klauzolë tranzitore që të lejonte zbatimin e VKM-së së 

vjetër për periudha apo situata të caktuara, përfshirë edhe ato që lidhen me zbatimin e 

vendimeve gjyqësore, tregon në mënyrë të qartë se synimi i ligjbërësit ka qenë ndërprerja 

përfundimtare e efektit juridik të VKM nr. 187/2017. Për pasojë, vijimi i llogaritjes së 

pagave mbi bazën e një akti tashmë të shfuqizuar vjen në kundërshtim me rendin normativ, 

dhe përbën cenim të të drejtave të atyre individëve të cilëve, me vendime të formës së prerë 

të gjykatave, u është njohur e drejta për rikthim në detyrë apo kompensim financiar. 

Zbatimi i duhur i ligjit nënkupton respektimin e akteve aktualisht në fuqi, dhe në këtë rast, 

është VKM nr. 325/2023 ajo që duhet të udhëheqë çdo përllogaritje të pagave. 

 

Së treti, pika 7 e VKM nr. 325, datë 31.5.2023, përcakton në mënyrë të qartë se efektet 

financiare të këtij akti normativ fillojnë nga data 1 prill 2023. Ky përcaktim është i 

rëndësishëm, pasi jo vetëm shpreh vullnetin e qartë të ligjvënësit për të vendosur efekt të  

menjëhershëm në kohë për masat e reja të pagave, por gjithashtu përjashton çdo mundësi 

që pas kësaj date të mund të zbatohen dispozitat e VKM-së së mëparshme nr. 187/2017, e 

cila është tashmë e shfuqizuar dhe nuk përbën më pjesë të rendit juridik në fuqi. Si 

rrjedhojë, çdo llogaritje apo pagesë e të ardhurave pas datës 1 prill 2023 duhet të bëhet 

konform strukturës së re të pagave, ashtu si zbatohet për të gjithë punonjësit e tjerë të 

kategorisë përkatëse. Fakti që për paditësin në fjalë është vazhduar të zbatohet VKM-ja e 

vjetër, përkundër hyrjes në fuqi të VKM nr. 325/2023 dhe efektit të saj financiar që nga 1 

prilli, përbën jo vetëm një shkelje procedurale, por edhe cenim të të drejtës së tij për një 

trajtim të barabartë dhe përfitim të plotë sipas ligjit në fuqi. Mbi të gjitha, vetë dispozita e 

fundit e VKM-së, që përcakton se "Ky vendim hyn në fuqi menjëherë dhe botohet në 

Fletoren Zyrtare", i jep VKM-së fuqi detyruese të menjëhershme për të gjitha institucionet 

shtetërore dhe e bën të papranueshme çdo praktikë që zvarrit zbatimin apo rikthehet në 

zbatimin e një akti tashmë të shfuqizuar. Në këtë kuadër, mospërfshirja e paditësit në 

skemën e re të pagave, pavarësisht vendimit gjyqësor në favor të tij, është në kundërshtim 

të hapur me parimet e ligjshmërisë dhe barazisë para ligjit. 

 

Për sa më sipër parashtruam, Institucioni i Avokatit të Popullit nisur nga qëllimi i mirë për 

mirëfunksionin dhe përmirësimin e punës për çdo organ të Administratës Publike, e çmon 

me vend të bëjë këtë rekomandim për të kontribuar së bashku në mbrojtjen e të drejtave të 

njeriut, por edhe për t’ju përgjigjur standarteve të një vendi që ka në qendër të vet 

mirëqënien e qytetarëve dhe aspiron të bëhet pjesë sa më shpejt në Bashkimin Europian.  

 

Për të gjitha këto arsye në përputhje me nenin 63/3 të Kushtetutës së Republikës së 

Shqipërisë ku përcakton se “Avokati i Popullit ka të drejtë të bëjë rekomandime dhe të 

propozojë masa kur konstaton shkelje të të drejtave dhe lirive nga Administrata publike”, 

si dhe nenit 21/b ku thuhet se: “Avokati i Popullit  paraqet rekomandime për marrje masash 

për vënien në vend të së drejtës së shkelur tek organi administrativ që ka shkaktuar 

shkeljen”. 

 

R E K O M A N D O J M Ë: 

 

Marrjen e masave të menjëhershme për zbatimin e plotë të vendimit gjyqësor të 

formës së prerë që i përket rastit të ankuesit, si dhe kryerjen e rillogaritjes së të gjitha 

pagesave dhe trajtimit financiar të ankuesit, në përputhje me legjislacionin aktual, 

duke reflektuar strukturën e re të pagave sipas VKM nr. 325/2023 (në fuqi prej 1 prill 

2023), për të siguruar trajtim të barabartë me punonjësit e tjerë dhe respektim të 

plotë të të drejtave të tij sipas ligjit. 

 

 

Në bazë të nenit 22 të Ligjit Nr.8454 datë 04.02.1999, “Për Avokatin e Popullit”, lutemi të 

na ktheni përgjigje të argumentuar brenda 30 ditëve, lidhur me qëndrimin që do të mbani 

ndaj këtij rekomandimi. 

 

 

Duke besuar në bashkëpunimin tuaj, 

 

 

                                                      KOMISIONERI 

 

    Vilma SHURDHA 

                            D.V 

